
吾自幼極艱難今汝曹冠服華麗飲食甘美安居深宮不

思勇干進修是自棄也宋起居之言有益爾其味之復遣

使至金華賜書獎濂仍命世子親致書以報人皆歎　上

待士之誠○四月命處州總制參軍胡琛率指揮朱亮祖

耿天璧等討陳友定五月胡琛進兵克浦城遂與賴元帥

大戰于浦城之南敗之進克崇安建陽阮德柔兵四萬屯

錦江琛率兵擊之破其寨栅友定大懼率銳卒倂力來攻

琛突陣與決戰馬蹷被執爲友定所殺先是日中有一黑

子劉基奏曰東南當失一大將至是琛果敗没琛有文武

才守處州五年威惠甚著一方賴之及死　上痛惜之追

封縉雲郡伯○太祖命遇春帥吳復傅友德等取安陸及

襄陽諭之曰堅城之下難以猝攻緩之則頓三軍之銳氣

急之恐驅人以冒矢石宜相機招徠以輯寧其民復調江

西行省右丞鄧愈爲湖廣平章政事領兵繼其後使人謂

愈曰今遣遇春取安陸襄陽汝當以兵繼之凡得州郡汝

宜駐兵以撫降附近聞王保保集兵汝寧彼之所爲如築

堤壅水惟恐滲漏汝之往也能愛軍恤民則仁聲義聞被

于遠邇人心之㱕猶水走下正如穿宂其堤使所聚之水

洩漏用力少而成功多愈奉命遠行至是遇春攻安陸其

守將任亮出拒戰遇春擊敗之執亮遂克其城以沔陽衛

--

指揮吳復守之遇春表亮壯毅可用　上命釋之授指揮

僉事己卯常遇春至襄陽守將棄城遁遇春追擊之俘其

衆五千獲馬一千八百餘匹粮八百餘石元僉院張德山

羅明以穀城降遇春遣人送德山等赴建康○以鄧愈爲

湖廣行省平章鎮襄陽○湯和帥師擊江西劇盜姚大膽

斬之取永新州戮僞左丞周安等仍命回守常州凡十年

防禦周密寇來輒破走之與吳良守江陰耿炳文守長興

氣勢聯絡屹爲東藩保障○我師克安福故陳友諒將饒

鼎臣恣肆剽掠元帥王國寶擊潰之鼎臣中弩走○我師

克溫之樂淸擒方國珍鎮撫周淸等械送建康命戍常州

七月元思州宣撫使兼湖廣行省左丞田仁厚遣其都事

林憲萬户張思溫來獻鎮遠吉州軍民二府婺川功水常

寧等十縣龍泉瑞溪沿河等三十四州皆其所守地也於

是命改宣撫司爲司南鎮西等處宣慰使司以仁厚爲宣

慰使○八月平章鄧愈取襄陽之竹山縣元平章余思志

以其衆降○置國子學于應天府設博士助敎學正學錄

典學典書等官以許存仁爲博士○十月命徐達常遇春

等帥馬步舟師並進規取淮東首克淮安進攻泰州張士

誠恐失泰州乃遣舟師薄淮安駐范蔡港以疑我師　上

知其意諭徐達曰寇兵初至范蔡港不度其有詐今觀望

